ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ ՀՈԿՏԵՄԲԵՐԻ 26-Ի N 1869-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

1. Առկա իրավիճակը և կարգավորման ենթակա խնդրի սահմանումը
Պետական գնման գործընթացներն իրականացվում են «Գնումների մասին» օրենքի և ՀՀ կառավարության 2017 թվականի մայիսի 4-ի թիվ 526-Ն որոշման (այսուհետ` Որոշում) շրջանակներում: Մասնավորապես, Որոշմամբ կարգավորված են պետական բյուջեի միջոցների հաշվին իրականացվող շինարարական աշխատանքների հետ կապված գործընթացները: Որոշմամբ հաստատված կարգի 3-րդ կետի համաձայն, ՀՀ կառավարության որոշմամբ կարող են սահմանվել առանձնահատկություններ: Հետևաբար, պետական բյուջեի միջոցների հաշվին իրականացվող դպրոցների, մանկապարտեզների և կրթահամալիրների հետ կապված շինարարական ծրագրերի գնման գործընթացների կազմակերպման համար, ՀՀ կառավարության 26.10.23թ. թիվ 1869-Ն որոշմամբ սահմանվել են առանձնահատկություններ: Սահմանված առանձնահատկություններից է նաև այն, որ կապալառուն է ապահովում նախագծանախահաշվային փաստաթղթերի տեղակապման նախագծման աշխատանքների կատարումը՝ օրենքով նման գործունեություն իրականացնելու թույլտվություն ունեցող անձի միջոցով, ինչը նշանակում է, որ գնման ընթացակարգին մասնակցելիս մասնակիցը հայտով ներկայացնում է տեղակապումն իրականացնող անձի տվյալները, վերջինիս գրավոր համաձայնությունը տեղակապումն իրականացնելու, ինչպես նաև պատվիրատուի հետ պայմանագիր կնքելու միջոցով աշխատանքների կատարման ամբողջական նախագծային փաստաթղթերի (տիպային և տեղակապման նախագծեր) նկատմամբ հեղինակային հսկողության աշխատանքները կատարելու մասին և թույլտվությունը հիմնավորող փաստաթղթերը: Նման կարգավորումը, ինչպես վերը նշվեց, վերաբերում է պետական միջոցների հաշվին կառուցվող դպրոցներին, մանկապարտեզներին և կրթահամալիրներին, որը կիրառվում է նաև Հայաստանի տարածքային զարգացման հիմնադրամի այսուհետ՝ նաև Հիմնադրամ կողմից։
ՀՀ կառավարության 2024 թվականի դեկտեմբերի 19-ի «Հայաստանի տարածքային զարգացման հիմնադրամին պատվիրատու սահմանելու մասին» N 2026-Ա որոշմամբ սահմանված է, որ Հայաստանի Հանրապետության առողջապահության նախարարությանը վերապահված՝ առողջապահական կազմակերպությունների կառուցման, վերակառուցման համար հատկացված բյուջետային հատկացումների ստորադաս կարգադրիչի լիազորությունները (ներառյալ գնման գործընթացների պատվիրատուի ղեկավարի լիազորությունը) պատվիրակվել են Հիմնադրամին, մասնավորապես առողջապահական կազմակերպությունների կառուցման պատվիրատու հանդիսանում է Հիմնադրամը, որը ևս Որոշման կիրառկման դեպքում հանդիսանում է առանձնահատկություն: Հետևաբար, անհրաժեշտություն է առաջացել ՀՀ կառավարության 26.10.23թ. թիվ 1869-Ն որոշմամբ շինարարական աշխատանքների գնման ընթացակարգերի համար սահմանված առանձնահատկությունները դպրոցներից, մանկապարտեզներից և կրթահամալիրներից բացի տարածել նաև առողջապահական կազմակերպությունների վրա: Մասնավորապես, Նախագծով նախատեսվում է կատարել գործող իրավական ակտերի (ՀՀ կառավարության 26.10.23թ. թիվ 1869-Ն և 19.12.24թ. թիվ 2026-Ա որոշումներ) համապատասխանություն: 
 2. Կարգավորման նպատակները, ակնկալվող արդյունքը
Նախագծի ընդունմամբ ակնկալվում է ՀՀ կառավարության 2023 թվականի հոկտեմբերի 26-ի թիվ 1869-Ն որոշմամբ սահմանված առանձնահատկությունները կիրառել նաև պետական միջոցների հաշվին իրականացվող առողջապահական կազմակերպությունների շինարարական աշխատանքների, այդ թվում նաև տեղակապման ծառայությունների գնման գործընթացների վրա: 
3. Նախագիծը մշակող պատասխանատու մարմինը և մշակմանը մասնակցող անձանց մասին տեղեկություններ
Նախագիծը մշակվել է Հայաստանի տարածքային զարգացման հիմնադրամի կողմից:
4. Նախագծերի ընդունման կապակցությամբ պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին
Նախագծի ընդունման արդյունքում լրացուցիչ ֆինանսավորման տրամադրման անհրաժեշտություն չի առաջանում։

5. Կապը ռազմավարական փաստաթղթերի հետ
Հայաստանի Հանրապետության 2021 թվականի օգոստոսի 18-ի «Հայաստանի Հանրապետության կառավարության 2021-2026 թվականների ծրագիրը հաստատելու մասին» թիվ 1363-Ա որոշում։
Հայաստանի Հանրապետության 2021 թվականի նոյեմբերի 18-ի «Հայաստանի Հանրապետության կառավարության 2021-2026 թվականների գործունեության միջոցառումների ծրագիրը հաստատելու մասին» թիվ 1902-Լ որոշում։
ՀՀ կառավարության 2024 թվականի դեկտեմբերի 19-ի «Հայաստանի տարածքային զարգացման հիմնադրամին պատվիրատու սահմանելու մասին» N 2026-Ա որոշում։

